
MESSAĠĠ GĦALL-ĠUBLEW TAL-ĦNIENA

TA’ L-ADOLEXXENTI
Nikbru fil-ħniena bħall-Missier

Għeżież adolexxenti,
Il-Knisja qed tgħix din is-Sena Mqaddsa tal-Ħniena, żmien ta’ grazzja, ta’ paċi, ta’ konverżjoni u ferħ li jitlob is-sehem ta’ kulħadd: kbar u żgħar, tal-qrib u tal-bogħod.  M’hemmx fruntieri jew distanzi li jistgħu jżommu lill-ħniena ta’ Alla milli tilħaqna u tkun preżenti fostna.  Issa l-Bieb Imqaddes hu miftuħ f’Ruma u fid-Djoċesijiet kollha tad-dinja.
Dan iż-żmien prezzjuż jitlob ukoll is-sehem tagħkom, għeżież adolexxenti, u jien qed indur fuqkom biex nistedinkom tieħdu sehem fih, issiru l-protagonisti tiegħu, meta tagħrfu li intom ulied Alla (ara 1 Ġw 3:1).  Nixtieq nista’ nsejħilkom u ngħajtilkom b’isimkom wieħed wieħed u waħda waħda, kif jagħmel ta’ kuljum Ġesù, għax tafu tajjeb li ismijietkom huma miktuba fis-Sema (Lq 10:20), huma mnaqqxa fil-qalb tal-Missier li hi l-Qalb Ħanina li minnha titnissel kull rikonċiljazzjoni u kull tjieba u ħlewwa.
Il-Ġublew hu sena sħiħa li fiha kull mument hu qaddis biex hekk ħajjitna kollha titqaddes.  Hu okkażjoni li fiha nistgħu niskopru illi li ngħixu flimkien bħala aħwa hi festa kbira, l-isbaħ ħaġa li nistgħu noħolmu, il-festa bla tmiem li Ġesù għallimna ngħannu permezz ta’ l-Ispirtu tiegħu.  Il-Ġublew hu l-festa li fiha Ġesù jistieden propju lil kulħadd, bla ebda distinzjoni jew bla ma jħalli lil ħadd barra.  Għalhekk ridt ngħaddi magħkom ukoll xi jiem ta’ talb u ta’ festa.  Mela nistenniekom numerużi f’April li ġej.
“Nikbru fil-ħniena bħall-Missier” hu t-titlu tal-Ġublew tagħkom, imma wkoll it-talba li nagħmlu għalikom kollha, aħna u nilqgħukom f’isem Ġesù.  Nikbru fil-ħniena jfisser nitgħallmu nkunu kuraġġjużi fl-imħabba konkreta u diżinteressata, ifisser nikbru kemm fiżikament u kemm fil-ġewwieni tagħna.  Intom qed tħejju ruħkom biex issiru Nsara li kapaċi jagħmlu għażliet u ġesti kuraġġjużi, biex hekk ta’ kuljum, anki fil-ħwejjeġ żgħar, tistgħu tibnu dinja ta’ paċi.
Din tagħkom hi età ta’ bidliet inkredibbli, fejn kollox jidher possibbli u impossibbli fl-istess ħin.  Intennilkom b’ħafna qawwa: “Ibqgħu sħaħ fil-mixja tal-fidi tagħkom, b’tama soda fil-Mulej.  Hawn qiegħed is-sigriet tal-mixja tagħna!  Hu jagħtina l-kuraġġ li nimxu kontra l-kurrent.  Isimgħu sew: li tmur kontra l-kurrent, dan jagħmel tajjeb lill-qalb; imma trid il-kuraġġ biex tmur kontra l-kurrent u Hu jagħtina dan il-kuraġġ!  Miegħu nistgħu nagħmlu ħwejjeġ kbar; u jġegħilna nħossu l-ferħ li aħna dixxipli tiegħu, xhieda tiegħu.  Immiraw għal ideali għoljin, għal ħwejjeġ kbar.  Lilna l-Insara l-Mulej m’għażilniex għal ħwejjeġ żgħar; morru dejjem lil hemm, lejn ħwejjeġ ikbar.  Ilagħbu ħajjitkom fuq ideali kbar!” (Omelija f’Jum il-Kreżimandi tas-Sena tal-Fidi, 28 ta’ April 2013).

Ma nistax ninsa lilkom, adolexxenti li qed tgħixu f’kuntesti ta’ gwerra, ta’ faqar estrem, ta’ tbatija fil-ħajja ta’ kuljum, ta’ abbandun.  Titilfux it-tama tagħkom, il-Mulej għandu ħolma kbira li jrid iwettaq flimkien magħkom!  Sħabkom ta’ l-età tagħkom li qed jgħixu f’kundizzjonijiet inqas drammatiċi minn tagħkom, jiftakru fikom u jħabirku biex il-paċi u l-ġustizzja jkunu ta’ kulħadd.  Temmnux fil-kliem ta’ mibegħda u ta’ terrur li spiss nisimgħu jittenna; minflok, ibnu ħbiberiji ġodda.  Offru mill-ħin tagħkom, aħsbu dejjem f’min jitlobkom l-għajnuna.  Kunu qalbiena u morru kontra l-kurrent, kunu ħbieb ta’ Ġesù, li hu l-Prinċep tal-paċi (ara Is 9:6), li “fih kollox jitkellem dwar il-ħniena.  M’hemm xejn fiH li m’għandux ħniena” (Misericordiæ Vultus, 8).
Naf li mhux kollha tistgħu tiġu Ruma, imma l-Ġublew hu tabilħaqq għal kulħadd u sa jiġi ċċelebrat anki fil-Knejjes lokali tagħkom.  Intom kollha mistednin għal dan il-mument ta’ ferħ!  Tippreparawx biss il-basktijiet u l-istrixxuni, fuq kollox ippreparaw lil qalbkom u lil moħħkom.  Immeditaw sewwa fuq ix-xewqat li tixtiequ tressqu lil Ġesù fis-Sagrament tar-Rikonċiljazzjoni u fl-Ewkaristija li sa niċċelebraw flimkien.  Meta tgħaddu mill-Bieb Imqaddes, ftakru li għandkom tħabirku biex tqaddsu lil ħajjitkom, titmantnew mill-Vanġelu u mill-Ewkaristija, li huma l-Kelma u l-Ħobż tal-ħajja, biex tistgħu tibnu dinja iżjed ġusta u fraterna.
Il-Mulej ibierek kull pass tagħkom lejn il-Bieb Imqaddes.  Nitlob għalikom lill-Ispirtu s-Santu, biex imexxikom u jdawwalkom.  Il-Verġni Marija, li hi Omm kulħadd, tkun għalikom, għall-familji tagħkom u għal dawk kollha li jgħinukom tikbru fit-tjieba u l-grazzja, Bieb veru tal-Ħniena.
Mill-Vatikan, 6 ta’ Jannar 2016, Solennità ta’ l-Epifania tal-Mulej

